
АННОТАЦИЯ 

Мақолада жиноят ишларини судга қадар юритиш босқичида тергов судьяси томонидан амалга 
ошириладиган суд назоратининг ташкилий-ҳуқуқий асослари, процессуал табиати ва 
функционал чегаралари таҳлил қилинади. Тергов судьяси институтининг жорий этилиши 
шахснинг ҳуқуқ, эркинлик ва қонуний манфаатларини жиноят процессида ҳимоя қилишнинг 
институционал кафолатларини кучайтириш нуқтаи назаридан баҳоланади. Суд назоратини 
одил судлов билан айнанлаштириш ҳам, уларни бир-биридан мутлақо узилган фаолият 
сифатида талқин қилиш ҳам назарий ва амалий жиҳатдан етарли эмаслиги асосланади. Шу 
нуқтаи назардан тергов судьясининг ваколатлари, суд назоратининг мазмуни ва унинг оддий 
“санкция бериш” механизмига айланиб қолмаслиги учун зарур процессуал мезонлар очиб 
берилади. Айниқса, гувоҳ ва жабрланувчининг (фуқаровий даъвогарнинг) кўрсатувларини 
олдиндан мустаҳкамлаб қўйиш институти мисолида суд назорати билан суднинг бевосита 
процессуал фаолияти ўртасидаги мураккаб чегара таҳлил этилади. Тергов судьясининг 
мустақиллиги, холислиги, унинг кейинчалик жиноят ишини мазмунан кўриб чиқишдан 
ажратилиши, шунингдек, институтни кейинги босқичда такомиллаштиришнинг ташкилий-
ҳуқуқий шартлари юзасидан илмий-амалий таклифлар илгари сурилади. 
Калит сўзлар: тергов судьяси, суд назорати, одил судлов, судга қадар иш юритиш, процессуал 
мажбурлов, инсон ҳуқуқлари, кўрсатувларни олдиндан мустаҳкамлаб қўйиш, судьянинг 
мустақиллиги, мутаносиблик, процессуал кафолат. 

ОРГАНИЗАЦИОННО-ПРАВОВЫЕ ОСНОВЫ И ПРОЦЕССУАЛЬНЫЕ ГРАНИЦЫ 
СУДЕБНОГО КОНТРОЛЯ НА ДОСУДЕБНЫХ СТАДИЯХ УГОЛОВНОГО 

ПРОИЗВОДСТВА 
АННОТАЦИЯ 

В статье анализируются организационно-правовые основы, процессуальная природа и 
функциональные границы судебного контроля, осуществляемого следственным судьёй на 
досудебной стадии производства по уголовным делам. Введение института следственного 
судьи оценивается с точки зрения усиления институциональных гарантий защиты прав, свобод 
и законных интересов личности в уголовном процессе. Обосновывается, что как 
отождествление судебного контроля с правосудием, так и их трактовка в качестве полностью 
обособленных друг от друга видов деятельности являются недостаточными как в 
теоретическом, так и в практическом отношении. С этой точки зрения раскрываются 
полномочия следственного судьи, содержание судебного контроля, а также процессуальные 
критерии, необходимые для того, чтобы судебный контроль не превратился в простой 
механизм «выдачи санкций». В частности, на примере института предварительного 
закрепления показаний свидетеля и потерпевшего (гражданского истца) анализируется 
сложная граница между судебным контролем и непосредственной процессуальной 
деятельностью суда. Выдвигаются научно-практические предложения относительно 
независимости и беспристрастности следственного судьи, его отстранения от последующего 
рассмотрения уголовного дела по существу, а также организационно-правовых условий 
дальнейшего совершенствования данного института. 
Ключевые слова: следственный судья, судебный контроль, правосудие, досудебное 
производство, процессуальное принуждение, права человека, предварительное закрепление 
показаний, независимость судьи, соразмерность, процессуальная гарантия. 

ORGANIZATIONAL AND LEGAL FOUNDATIONS AND PROCEDURAL LIMITS OF 

JUDICIAL CONTROL IN PRE-TRIAL CRIMINAL PROCEEDINGS 
 

ANNOTATION 
The article analyzes the organizational and legal foundations, procedural nature, and functional limits 
of judicial control exercised by the investigating judge at the pre-trial stage of criminal proceedings. 
The introduction of the institution of the investigating judge is assessed from the standpoint of 

strengthening the institutional guarantees for the protection of an individual's rights, freedoms, and 
legitimate interests in criminal proceedings. It is substantiated that neither equating judicial control 
with the administration of justice, nor interpreting them as entirely separate activities, is theoretically 
or practically adequate. From this perspective, the powers of the investigating judge, the content of 
judicial control, and the procedural criteria necessary to prevent judicial control from being reduced 
to a mere "sanction-granting" mechanism are examined. In particular, using the example of the 
institution of advance securing of testimony of a witness and victim (civil claimant), the complex 
boundary between judicial control and the court's direct procedural activity is analyzed. Scientific 
and practical proposals are put forward regarding the independence and impartiality of the 
investigating judge, his exclusion from subsequent examination of the criminal case on the merits, as 
well as the organizational and legal conditions for the further improvement of this institution. 
Keywords: investigating judge, judicial control, administration of justice, pre-trial proceedings, 
procedural coercion, human rights, advance securing of testimony, judicial independence, 
proportionality, procedural guarantee. 

 
Кириш 

Жиноят процессида инсон ҳуқуқ ва эркинликларининг энг кўп чекланиши айнан ишни 
судга қадар юритиш босқичида юзага келиши ҳеч кимга сир эмас. Шахсни ушлаб туриш, 
қамоққа олиш ёки уй қамоғига жойлаштириш, тинтув ўтказиш, телефон сўзлашувларини 
эшитиш, мол-мулкни хатлаш, айрим ҳолларда шахснинг касбий ёки шахсий ҳаётига дахл 
қилиш билан боғлиқ процессуал қарорлар тергов органларининг ихтиёрида қолдирилган 
тақдирда, ҳимоя механизмининг холислиги ва самарадорлиги масаласи табиий равишда кун 
тартибига чиқади. Шу боис замонавий жиноят-процессуал ҳуқуқ тизимида тергов органининг 
процессуал фаолияти устидан мустақил ва холис суд назоратини таъминлаш инсон 
ҳуқуқларини кафолатлашнинг муҳим шартларидан бири ҳисобланади [1]. 

Ўзбекистонда мазкур йўналишдаги институционал ислоҳотлар натижасида 2025 йил 1 
январдан бошлаб тергов судьяси институти амалиётга киритилди. Ўзбекистон Республикаси 
Президентининг 2024 йил 10 июндаги ПФ-89-сон Фармони билан мазкур институтни жорий 
этиш назарда тутилди [2], кейинчалик Жиноят-процессуал кодексининг 31¹-моддасида тергов 
судьясининг ҳуқуқий мақоми ва ваколатлари бевосита белгилаб қўйилди [3]. Ушбу нормага 
кўра, тергов судьяси якка ўзи иш тутиб, судга қадар иш юритиш босқичида шахснинг 
ҳуқуқлари, эркинликлари ва қонуний манфаатларига риоя этилиши устидан суд назоратини 
амалга оширади. 

Бироқ институтнинг ҳуқуқий жиҳатдан жорий этилгани унинг процессуал табиати билан 
боғлиқ барча назарий ва амалий саволларга автоматик равишда жавоб бермайди. Аксинча, 
тергов судьяси ваколатларининг кенгайиши унинг фаолиятининг нима эканини аниқ белгилаш 
масаласини янада долзарблаштиради. Чунки судья судга қадар босқичда тергов органи 
қарорининг қонунийлиги ва асослилигини текшираётганида бир ҳолат, далилни бевосита 
шакллантириш ёки сақлаб қолишга қаратилган процессуал ҳаракатни суд мажлисида 
ўтказаётганида эса бутунлай бошқа процессуал вазият юзага келади. 

Шу нуқтадан келиб чиқиб, тергов судьяси институтининг моҳиятини фақат унинг 
ваколатлари рўйхати орқали англаш етарли эмас. Аввало, унинг суд ҳокимияти тизимидаги 
ўрнини тўғри белгилаш талаб этилади. ЖПКнинг 31¹-моддаси тергов судьясини алоҳида суд 
сифатида эмас, балки туман ва шаҳар жиноят судлари тизимида судга қадар иш юритиш 
босқичида махсус ваколатларни амалга оширувчи судья сифатида белгилайди [3]. Демак, бу 
ерда янги суд органи эмас, балки суд ҳокимияти ичида суд назоратини ихтисослаштиришга 
қаратилган процессуал механизм шаклланган. 

Айнан шу ҳолат тергов судьясининг фаолиятини одил судлов тушунчаси билан қандай 
нисбатда кўриш керак, деган саволни келтириб чиқаради. Илмий адабиётларда бу масалага 
нисбатан ягона ёндашув мавжуд эмас. И.В. Чепурная [4], Н.А. Колоколов [5, 17], Н.В. 
Костерина [6], О.В. Химичева [7], Д.О. Серебров [8] каби олимлар суд назоратини судга қадар 
жиноят процессида инсон ҳуқуқларини ҳимоя қилишга қаратилган мустақил процессуал 

фаолият сифатида тадқиқ этганлар. Хусусан, О.В. Химичева суд ҳокимиятини фақат одил 
судлов билан чеклаб бўлмаслигини, суднинг судга қадар босқичда давлат органлари 
қарорлари ва ҳаракатларининг қонунийлиги ҳамда асослилигини текшириши ҳам суд 
ҳокимиятини амалга ошириш шаклларидан бири эканини таъкидлайди [7]. 

Шу билан бирга, Н.Н. Ковтун каби айрим олимлар суд назоратини одил судловнинг 
махсус шакли сифатида баҳолайдилар [9, 18]. Унинг ёндашувида судга қадар назорат 
жараёнида ҳам суд ҳуқуқий аҳамиятга эга масалани ҳал қилади ва шу сабабли бу фаолиятни 
одил судловдан бутунлай ажратиб қўйиш тўғри эмас. 

Фикримизча, ушбу қарашларни қарама-қарши қўйишдан кўра, уларнинг қайси жиҳати 
назарий жиҳатдан асосли эканини аниқлаш муҳим. Суд назорати ҳам, одил судлов ҳам суд 
ҳокимиятини амалга оширишнинг процессуал шакллари сифатида умумий манбага эга. Бироқ 
уларнинг мақсади, предмети, қарор қабул қилиш объекти ва жиноят ишининг тақдирига 
таъсир даражаси бир хил эмас. Шунинг учун суд назоратини одил судловнинг айнан ўзи деб 
баҳолаш ҳам, уни суд ҳокимиятидан ташқаридаги қандайдир маъмурий назорат сифатида 
кўриш ҳам тўғри эмас. 

Биз учун ҳал қилувчи мезон, аввало, судьянинг нима масалани ҳал қилаётганидир. Судга 
қадар назоратда судьянинг асосий вазифаси муайян процессуал қарор ёки ҳаракатнинг 
қонунийлиги, асослилиги ва шахс ҳуқуқларига аралашувнинг йўл қўйилиши мумкин бўлган 
чегараларини баҳолашдан иборат. Одил судловда эса суд жиноят ишини мазмунан кўриб 
чиқиб, шахснинг жиноий жавобгарлиги масаласини ҳал қилади. Шу боис суд назоратини одил 
судловдан ажратиб турувчи асосий белги фақат процесснинг қайси босқичида амалга 
оширилиши эмас, балки суд фаолиятининг предмети ва якуний ҳуқуқий мақсади ҳисобланади. 

Бу мезонни тергов судьясининг амалдаги ваколатларига татбиқ этсак, масала янада 
аниқлашади. ЖПК 31¹-моддасида тергов судьясига шахсни ушлаб туриш муддатини 
узайтириш, қамоққа олиш ва уй қамоғини қўллаш, уларнинг муддатини узайтириш, паспорт 
ёки ҳаракатланиш ҳужжатларининг амал қилишини тўхтатиб туриш, лавозимдан 
четлаштириш, шахсни тиббий муассасага жойлаштириш, эксгумация, почта-телеграф 
жўнатмаларини хатлаш, тинтув ўтказиш, телефон сўзлашувларини эшитиш ва бошқа 
телекоммуникация воситалари орқали узатиладиган ахборотни олиш, мол-мулкни хатлаш 
ҳамда гувоҳ ва жабрланувчининг (фуқаровий даъвогарнинг) кўрсатувларини олдиндан 
мустаҳкамлаб қўйиш билан боғлиқ масалаларни ҳал этиш ваколати берилган [3]. 

Мазкур ваколатларнинг барчасини бир хил процессуал мазмунга эга деб қараш мумкин 
эмас. Айрим ваколатларда тергов судьяси тергов органининг тайёр қарорини шунчаки 
тасдиқламайди, балки инсон ҳуқуқига аралашувнинг ҳуқуқий ва фактик асосларини 
текширади. Масалан, қамоққа олиш масаласини ҳал қилишда судья фақат процессуал ҳужжат 
мавжудлигини эмас, балки шахсга нисбатан бундай чекловни қўллаш учун қонун назарда 
тутган асослар мавжудлигини ҳам баҳолаши лозим [19]. Шунинг учун суд назоратини 
амалиётда “санкция бериш” билан чеклаш тергов судьяси институтининг ҳақиқий моҳиятини 
торайтириб қўяди. 

Бизнингча, ҳақиқий суд назорати камида бир нечта ўзаро боғлиқ саволларга жавоб 
бериши керак: ҳуқуққа аралашув қонунга асосланганми; уни қўллаш учун етарли фактик 
асослар мавжудми; ушбу аралашув айнан ҳозир зарурми; кўзланган процессуал мақсадга шахс 
ҳуқуқларига камроқ аралашадиган восита билан эришиш мумкинми; чекловнинг ҳажми ва 
муддати мақсадга мутаносибми? Демак, суд назоратининг сифати берилган рухсатлар сони 
билан эмас, балки судьянинг процессуал қарор қабул қилишда мустақил ҳуқуқий позиция 
шакллантира олгани билан ўлчаниши лозим. 

Айнан шу ерда тергов судьяси институтининг ташкилий асослари унинг функционал 
табиати билан узвий боғланади. Агар судья тергов органи тақдим этган материалларни 
автоматик равишда маъқуллайдиган процессуал шахсга айланса, суд назоратининг 
институционал мустақиллиги формал хусусият касб этади. Агар судья қонунийлик, асослилик, 
зарурлик ва мутаносибликни мустақил баҳоласа, тергов органи билан шахс ўртасида ҳақиқий 
судий кафолат механизми вужудга келади. 

Бироқ тергов судьясининг барча ваколатлари ичида айнан гувоҳ ва жабрланувчининг 
(фуқаровий даъвогарнинг) кўрсатувларини олдиндан мустаҳкамлаб қўйиш институти мазкур 
функционал чегарани аниқлашда энг мураккаб масалани юзага келтиради. Чунки бу ерда 
судья фақат тергов органининг ҳаракатига рухсат бермайди, балки қонун билан белгиланган 
махсус процессуал тартибда кўрсатувларнинг судда бевосита олиниши ва сақлаб қолинишида 
иштирок этади. 

ЖПКнинг 121¹-моддасига мувофиқ, кўрсатувларни олдиндан мустаҳкамлаб қўйиш 
прокурорнинг илтимосномасига кўра суд томонидан суд муҳокамасида гувоҳ ва 
жабрланувчини сўроқ қилиш қоидалари асосида амалга оширилади [3, 10]. Бундай тартибга 
мурожаат қилишга кейинчалик сўроқ ўтказиш объектив сабабларга кўра имконсиз бўлиб 
қолиши мумкинлиги ҳақида асослар мавжуд бўлган ҳолларда, жумладан шахснинг 
Ўзбекистон Республикасидан чиқиб кетиши ёки оғир ва узоқ давом этадиган касаллиги 
туфайли процессда иштирок эта олмаслиги каби ҳолатларда йўл қўйилади. Илтимосномани 
эса белгиланган тартибда тергов судьяси кўриб чиқади [20]. 

Шунинг учун мазкур институтни оддий тергов ҳаракати сифатида баҳолаш тўғри эмас. 
Қонун чиқарувчининг ўзи уни суд томонидан, суд муҳокамаси қоидалари асосида амалга 
ошириладиган махсус процессуал механизм сифатида шакллантирган. Унинг мақсади муайян 
шахснинг кейинчалик олиниши объектив жиҳатдан имконсиз бўлиб қолиши мумкин бўлган 
кўрсатувини олдиндан процессуал шаклда мустаҳкамлаб қўйишдан иборат. Шу маънода 
мазкур институтда суд назорати ва суднинг далилни процессуал жиҳатдан мустаҳкамлаш 
фаолияти бир нуқтада туташади. 

Айрим ҳуқуқшунослар ҳам мазкур институтнинг айнан шу ўзига хослигига эътибор 
қаратган. Хусусан, М. Муҳаммадалиев кўрсатувларни олдиндан мустаҳкамлаб қўйишнинг 
халқаро тажрибаси ва унинг далилий аҳамиятини таҳлил қилган бўлса [11], А. Абдуллаев ва 
Т. Ражабов миллий қонунчиликда ушбу институтни такомиллаштириш, уни қўллаш асослари 
ва процессуал кафолатларини кенгайтириш масалаларини илгари сурганлар [12]. С. 
Шомирзаев эса институтнинг миллий жиноят процессига киритилиши ва уни қўллаш 
амалиётини тадқиқ этган [13]. 

Бироқ мазкур институт судьянинг одил судловни амалга оширишга киришганини 
англатадими, деган саволга фақат "ҳа" ёки "йўқ" тарзида жавоб бериш етарли эмас. 
Фикримизча, бу ерда суд назорати ва одил судлов ўртасидаги анъанавий иккиликдан кўра, 
судга қадар суд фаолиятининг махсус шакли ҳақида сўз юритиш мақсадга мувофиқ. Чунки 
тергов судьяси кўрсатувни бевосита олади, тарафларнинг процессуал иштирокини 
таъминлайди, сўроқ қоидаларини қўллайди ва натижани баённома ҳамда аудио-видео қайдлар 
орқали мустаҳкамлайди. Лекин у жиноят ишини мазмунан ҳал қилмайди, шахснинг 
айбдорлиги ёки айбсизлиги ҳақида якуний хулоса чиқармайди ва жиноий жавобгарлик 
масаласини ҳал этмайди. Демак, унинг фаолиятини одил судлов билан тўлиқ айнанлаштириш 
ҳам, уни оддий рухсат беришга тенглаштириш ҳам илмий жиҳатдан бирёқлама бўлади. 

Шу сабабли ушбу институтнинг процессуал табиатини "суд назорати ва суднинг далилни 
олдиндан процессуал мустаҳкамлаш функциялари туташадиган махсус суд фаолияти" 
сифатида баҳолашни таклиф этамиз. Бундай ёндашув, бир томондан, тергов судьясининг 
мустақил судлов субъекти сифатидаги мақомини сақлаб қолса, иккинчи томондан, унинг 
фаолиятини жиноят ишини мазмунан ҳал қиладиган суд фаолияти билан адаштиришга йўл 
қўймайди. 

Масаланинг бундай қўйилиши, ўз навбатида, тергов судьясининг кейинги суд 
муҳокамасидаги иштироки масаласини келтириб чиқаради. Агар тергов судьяси судга қадар 
босқичда муайян шахсни сўроқ қилган, унинг кўрсатувларини бевосита қабул қилган, 
тарафларнинг далилларини эшитган бўлса, кейинчалик шу жиноят ишини мазмунан кўриб 
чиқиши унинг холислигига шубҳа туғдириши мумкин. И.Л. Петрухин ҳам суд назорати 
доирасида муайян процессуал қарорларни қабул қилган судьянинг кейинчалик шу ишни 
мазмунан кўриши билан боғлиқ хавфларга эътибор қаратган [14]. 

Бизнингча, шу сабабли тергов судьясининг мустақиллиги фақат унинг ташкилий 
жиҳатдан тергов органларидан ажратилгани билан таъминланмайди. Функционал 
мустақиллик ҳам таъминланиши лозим. Бу эса тергов судьясининг судга қадар босқичда қабул 
қилган қарорлари, айниқса далилни бевосита олдиндан мустаҳкамлаб қўйишдаги иштироки 
унинг кейинги суд муҳокамасида холислигига таъсир қилиши мумкин бўлган вазиятларни 
бартараф этишни тақозо қилади. Шу нуқтаи назардан ЖПКда судьяни рад қилишга оид 
умумий қоидалар билан чекланиб қолмасдан, тергов судьясининг муайян процессуал 
ҳаракатларда иштироки уни кейинчалик ишни мазмунан кўришдан четлаштириш учун аниқ 
процессуал кафолат сифатида белгилаб қўйилиши мақсадга мувофиқ. 

Бундай ёндашувнинг аҳамияти тергов судьяси ваколатларининг келгусида янада 
кенгайиши шароитида айниқса ортади. Зеро, 2026 йил 14 августда қабул қилинган "Одил 
судлов – 2030" стратегияси доирасида тергов судьяларининг процессуал мажбурлов 
чораларини қўллашда "асосли гумон" (Prima Facie) халқаро стандартига яқинлаштирилган 
ваколатларини кучайтириш, уларнинг қонунийлик ва асослиликни текшириш 
имкониятларини кенгайтириш, шунингдек, суд назоратини тезкор-қидирув тадбирлари ва 
терговга қадар текширув ҳамда тергов ҳаракатларига татбиқ этишни кучайтириш назарда 
тутилган [15]. 

Демак, тергов судьяси институтининг ривожланиши унинг ваколатларини шунчаки 
кўпайтириш билан эмас, балки ваколат – стандарт – кафолат – масъулият ўртасидаги 
мувозанатни таъминлаш билан боғлиқ бўлиши керак. Судьяга янги ваколат берилган сари уни 
амалга оширишнинг процессуал стандарти ҳам аниқлаштирилиши зарур. Акс ҳолда кенг 
ваколатлар мавжуд бўлгани ҳолда суд назоратининг мазмуни формал текширув даражасида 
қолиб кетиши мумкин. 

Бу жиҳатдан ташкилий масала ҳам бевосита ҳуқуқий масалага айланади. 2026 йилда 
расмий суд ахборотларида Ўзбекистонда 205 та туман ва шаҳар жиноят судида тергов 
судьялари фаолият юритаётгани, уларнинг сони 263 нафарга етгани қайд этилган. Тергов 
судьяларининг ваколатлари кенгайиб бораётган шароитда мазкур кўрсаткичнинг ўзи институт 
самарадорлигини баҳолаш учун етарли эмас. Судьяларнинг иш юкламаси, бир судья 
томонидан кўриб чиқилаётган илтимосномалар тури, рад этилган ёки қаноатлантирилган 
илтимосномалар нисбати, суд қарорларининг юқори инстанцияларда ўзгариши, процессуал 
муддатларга риоя этилиши ва инсон ҳуқуқларига дахл қилувчи қарорларнинг асослантирилиш 
даражаси бўйича очиқ статистик мониторинг йўлга қўйилиши лозим. 

Чунки суд назоратининг ҳақиқий самарадорлигини фақат "қанча илтимоснома кўриб 
чиқилди?" деган савол билан ўлчаб бўлмайди. Асосий савол – судья тергов органи тақдим 
этган материалларни қанчалик мустақил ва чуқур текширди ҳамда шахс ҳуқуқларини ҳимоя 
қилиш нуқтаи назаридан қандай процессуал позицияни шакллантирди? Ана шу мезонларгина 
тергов судьяси институтининг инсон ҳуқуқларини таъминлашдаги реал таъсирини кўрсатиши 
мумкин. 

Шундан келиб чиқиб, ЖПКда "суд назорати" тушунчасининг умумий процессуал 
мазмунини янада аниқлаштиришни мақсадга мувофиқ деб ҳисоблаймиз. ЖПК 31¹-моддаси 
тергов судьясининг суд назоратини амалга оширишини белгилаган бўлса-да [3], назоратнинг 
умумий стандартлари – қонунийлик, фактик асосланганлик, зарурлик, мутаносиблик, муқобил 
чораларни баҳолаш, чекловнинг ҳажми ва муддатини индивидуаллаштириш каби мезонлар 
ягона тизимда ифодаланса, суд амалиётининг бирхиллиги ва суд қарорларининг асослилиги 
янада ошиши мумкин. 

Бундай ёндашув тергов судьясининг қарорини ҳам мазмунан бойитади. Суд қарорида 
фақат "илтимоснома қаноатлантирилсин" ёки "рад этилсин" деган натижа эмас, балки ҳуқуққа 
қандай аралашув мавжудлиги, унинг ҳуқуқий асоси, тақдим этилган фактик маълумотлар, 
аралашувнинг зарурлиги, унинг мутаносиблиги, муқобил чораларнинг мавжудлиги ва 
чекловнинг ҳажми ҳамда муддатига оид судьянинг мустақил ҳуқуқий позицияси 
ифодаланиши лозим. Ана шунда суд назорати тергов органининг процессуал қарорини 
тасдиқлашдан ҳақиқий судий текширув механизмига айланади. 

Шу билан бирга, кўрсатувларни олдиндан мустаҳкамлаб қўйиш институтида ҳам 
процессуал кафолатларни янада ривожлантириш зарурати сақланиб қолади. Хусусан, бундай 
сўроқ ўтказишга асос бўлган объектив сабабларнинг суд томонидан синчиклаб текширилиши, 
кейинчалик сўроқ ўтказишнинг ҳақиқатан ҳам имконсиз бўлиб қолиш эҳтимоли 
мавжудлигини асослаш, тарафларнинг процессуал ҳуқуқларини таъминлаш ва олинган 
кўрсатувнинг кейинги суд муҳокамасида қандай шартларда баҳоланишини аниқ белгилаш 
мазкур институтнинг легитимлигини янада кучайтиради. 

Шу тариқа, тергов судьяси институтининг моҳиятини унинг алоҳида ваколатларидан 
узиб ўрганиш мумкин эмас. Бу институтнинг ташкилий-ҳуқуқий асослари унинг процессуал 
функциясига, функцияси эса инсон ҳуқуқларини чеклаш устидан суд назоратининг мазмунига 
бевосита таъсир қилади. Суд назоратини одил судлов билан айнанлаштирмаслик керак, аммо 
улар ўртасида мутлақ девор ҳам қуриб бўлмайди: ҳар иккиси суд ҳокимиятининг процессуал 
намоён бўлиш шаклларидир, фарқ эса суд олдида турган вазифа, предмет ва якуний қарорнинг 
жиноят иши тақдирига таъсир даражасида намоён бўлади. 

Энг муҳими, тергов судьяси институтининг келгуси ривожи унинг ваколатларини 
кенгайтириш билан бир вақтда ҳақиқий мустақил суд назорати стандартларини 
шакллантиришга қаратилмоғи лозим. Зеро, суд назоратининг қиймати судьянинг қанча қарор 
қабул қилганида эмас, балки у ҳар бир қарорда инсон ҳуқуқи ва жиноят процесси манфаатлари 
ўртасидаги мувозанатни қай даражада мустақил, холис ва ҳуқуқий асосланган тарзда 
таъминлай олганида намоён бўлади. Кўрсатувларни олдиндан мустаҳкамлаб қўйиш каби суд 
назорати ва суднинг бевосита процессуал фаолияти туташадиган институтларда эса ушбу 
мезонлар янада қатъий қўлланиши зарур. Ана шунда тергов судьяси институти жиноят 
процессида формал рухсат берувчи бўғин эмас, балки шахс ҳуқуқлари, тергов манфаатлари ва 
суд ҳокимиятининг мустақиллиги ўртасидаги мувозанатни таъминлайдиган ҳақиқий 
процессуал кафолатга айланади. 

